
Annotatsiya. Ushbu ilmiy maqolada investitsiya va innovatsion faoliyat samaradorligini baholashning metodologik 
asoslarini takomillashtirish masalalari xorijiy mamlakatlarning ilg‘or tajribasi kontekstida tadqiq etilgan. Tadqiqot doirasida 
Yaponiya, Janubiy Koreya, Isroil va Singapur kabi davlatlarning innovatsion ekotizimlari, ularda qo‘llaniladigan baholash 
indikatorlari hamda ekonometrik modellar tizimli ravishda tahlil qilingan. O‘zbekiston iqtisodiyotining 2020-2024-yillardagi 
statistik ko‘rsatkichlari asosida investitsiyalarning natijadorligi regressiya va korrelyatsion tahlillar yordamida baholangan. 
Tadqiqot yakunida milliy iqtisodiyotda innovatsion “input-output” mutanosibligini ta’minlashga qaratilgan ilmiy takliflar 
hamda amaliy tavsiyalar ishlab chiqilgan.

Kalit so‘zlar: investitsiya samaradorligi, innovatsion faoliyat, xorijiy tajriba, ekonometrik modellashtirish, Global innovatsiya 
indeksi, VAR modeli, inson kapitali, “yashil” iqtisodiyot.

Abstract. This scientific article examines the improvement of methodological approaches to evaluating the efficiency 
of investment and innovation activities in the context of advanced foreign experience. The study provides a systematic 
analysis of the innovation ecosystems of Japan, the Republic of Korea, Israel, and Singapore, including the evaluation 
indicators and econometric models applied in these countries. Based on the statistical data of Uzbekistan’s economy for 
2020-2024, the effectiveness of investments was assessed using regression and correlation analysis methods. The study 
concludes with the development of scientific proposals and practical recommendations aimed at ensuring innovative 
“input-output” balance within the national economy.

Keywords: investment efficiency, innovation activity, foreign experience, econometric modeling, Global Innovation Index, 
VAR model, human capital, green economy.

Аннотация. В данной научной статье исследуются вопросы совершенствования методологических основ оценки 
эффективности инвестиционной и инновационной деятельности в контексте передового зарубежного опыта. 
В рамках исследования проведён системный анализ инновационных экосистем Японии, Республики Корея, 
Израиля и Сингапура, а также применяемых в них индикаторов оценки и эконометрических моделей. На основе 
статистических показателей экономики Узбекистана за 2020-2024 годы эффективность инвестиций оценена с 
использованием регрессионного и корреляционного анализа. По результатам исследования разработаны научные 
предложения и практические рекомендации, направленные на обеспечение инновационной сбалансированности 
по модели «input-output» в национальной экономике.

Ключевые слова: эффективность инвестиций, инновационная деятельность, зарубежный опыт, эконометрическое 
моделирование, Глобальный инновационный индекс, VAR-модель, человеческий капитал, «зелёная» экономика.

K I R I S H
Global iqtisodiy raqobat kuchayib borayotgan sharoitda mamlakatlarning barqaror iqtisodiy o‘sishi faqat 

ekstensive omillarga emas, balki investitsiyalarning innovatsion natijadorligiga ham bevosita bog‘liq bo‘lib 
bormoqda. O‘zbekiston Respublikasi Prezidenti tomonidan tasdiqlangan “O‘zbekiston - 2030” strategiyasida 
mamlakat yalpi ichki mahsuloti (YaIM) hajmini 160 milliard AQSh dollariga yetkazish hamda innovatsion 
rivojlanish orqali yuqori daromadli davlatlar qatoriga kirish ustuvor strategik vazifa sifatida belgilangan [2]. 
Mazkur maqsadlarga erishish uchun har yili yirik hajmdagi investitsiyalarni jalb etish va ularning iqtisodiy 
samaradorligini tizimli ravishda baholab borish muhim ahamiyat kasb etadi [3].

Xalqaro reytinglar, xususan, Butunjahon intellektual mulk tashkiloti (WIPO) tomonidan e’lon qilinadigan 
Global innovatsiya indeksi (GII) ma’lumotlari O‘zbekistonda innovatsion resurslarni (input) yuqori qo‘shilgan 
qiymatga ega mahsulot va xizmatlarga (output) aylantirish samaradorligini yanada oshirish zarurligini ko‘rsatadi 
[4]. 2024-yilgi hisobot natijalariga ko‘ra, O‘zbekiston innovatsion kirish ko‘rsatkichlari bo‘yicha 71-o‘rinni, 
innovatsion chiqish ko‘rsatkichlari bo‘yicha esa 91-o‘rinni egallagan [5]. Mazkur tafovut investitsiyalarni 
boshqarish va baholash metodologiyasini takomillashtirish, shuningdek, rivojlangan davlatlarda sinovdan 
o‘tgan ekonometrik vositalar hamda institutsional yondashuvlarni moslashtirish zarurligini anglatadi.

Tadqiqotning maqsadi - xorijiy mamlakatlarning investitsiya va innovatsiya samaradorligini baholash 
borasidagi ilg‘or tajribasini o‘rganish asosida O‘zbekiston korxonalari uchun ekonometrik modellashtirishning 
optimal yo‘nalishlarini ishlab chiqishdan iborat.

M A V Z U G A  O I D  A D A B I Y O T L A R  S H A R H I
Investitsiya va innovatsiyalarning o‘zaro bog‘liqligi klassik va zamonaviy iqtisodiy nazariyalarning markaziy 

mavzularidan biri hisoblanadi. Klassik va neoklassik yondashuvlarda A. Smit hamda D. Rikardo ishlab chiqarish 
omillari sifatida kapital va mehnatni asosiy omil sifatida talqin qilgan bo‘lsalar, Y. Shumpeter innovatsiyalarni 
(“yangi kombinatsiyalar”) iqtisodiy rivojlanishning asosiy drayveri sifatida ilmiy asoslab bergan. R. Solou 
o‘zining iqtisodiy o‘sish modelida texnologik taraqqiyotni ekzogen omil sifatida kiritgan, P. Romer va R. Lukas 
kabi endogen o‘sish nazariyasi vakillari esa innovatsiyalarni investitsiyalar hamda inson kapitalining bevosita 
natijasi sifatida izohlaganlar.

Xorijiy tadqiqotchilar tomonidan olib borilgan izlanishlar ham mazkur bog‘liqlikni empirik jihatdan tasdiqlaydi. 
G. Bekker (1962-yil) va T. Shults inson kapitaliga yo‘naltirilgan investitsiyalar innovatsion rivojlanishning 
asosiy manbai ekanligini ilmiy jihatdan asoslab bergan. Barro va Li (1996-yil) ta’lim sifati hamda innovatsion 
o‘sish o‘rtasidagi bog‘liqlikni panel ma’lumotlar asosida tahlil qilganlar [6]. Zamonaviy ekonometrik baholash 
amaliyotida J. Tinbergen va V. Grin tomonidan ishlab chiqilgan regressiya modellari investitsiya loyihalarini 
prognozlash va ularning samaradorligini aniqlashda keng qo‘llanilmoqda [7].

Mahalliy olimlar tadqiqotlarida ham investitsiya samaradorligini oshirish masalalari muhim ilmiy yo‘nalish 
sifatida shakllangan. D. G‘ozibekov, T. Qoraliev va N. Xaydarov tomonidan investitsiya jarayonlarining nazariy 
asoslari chuqur o‘rganilgan [8]. I. Madaminov va F. Mahmudov korxonalar darajasida innovatsion jarayonlarni 
ekonometrik modellashtirish bo‘yicha empirik tadqiqotlar olib borgan. Korporativ boshqaruv va nazorat 
tizimlarining investitsiya samaradorligiga ta’siri O. Barakaev hamda A. Karimov tadqiqotlarida atroflicha 
yoritilgan bo‘lib, ularga ko‘ra, “audit uchligi” (tashqi audit, ichki audit va audit qo‘mitasi) investitsiya jarayonlarida 
shaffoflik va samaradorlikni ta’minlovchi muhim institutsional mexanizm hisoblanadi.

Shu bilan birga, O‘zbekistonning hozirgi rivojlanish bosqichida xorijiy tajribani milliy sharoitga moslashtirish, 
ayniqsa “yashil” investitsiyalar hamda raqamli transformatsiya jarayonlarini inobatga olgan holda baholash 
metodologiyasini yanada takomillashtirish dolzarb ilmiy vazifa sifatida namoyon bo‘lmoqda.

T A D Q I Q O T  M E T O D O L O G I YA S I
Tadqiqotda tizimli yondashuv, qiyosiy tahlil, statistik guruhlash hamda ekonometrik modellashtirish 

usullaridan kompleks tarzda foydalanildi. Maqolaning empirik qismida investitsiyalar va natijaviy ko‘rsatkichlar 
o‘rtasidagi o‘zaro bog‘liqlikni aniqlash maqsadida bir qator zamonaviy ekonometrik vositalar qo‘llanildi. 
Xususan, investitsiyalar (X) hamda natijaviy ko‘rsatkich (Y) o‘rtasidagi bog‘lanish zichligini baholash uchun juft 
korrelyatsiya koeffitsiyenti (Rxy) hisoblandi [9]. Shuningdek, chiziqli va nochiziqli (darajali) regressiya modellari 
qurildi hamda elastiklik koeffitsiyentini aniqlash imkonini beruvchi Log-Log modeli asosiy tahlil vositasi sifatida 
qabul qilindi: ln y = ln a + b₁ ln x₁ + b₂ ln x₂ + ε.

Investitsiyalarning vaqt omili ta’sirida namoyon bo‘ladigan kechikish (lag) effektlarini inobatga olish 
maqsadida VAR (Vector Autoregression) modeli qo‘llanildi, bu esa dinamik o‘zaro ta’sirlarni chuqurroq 
baholash imkonini berdi. Bundan tashqari, innovatsion tizimlarning nisbiy samaradorligini aniqlashda DEA 
(Data Envelopment Analysis) usuli qo‘llanilib, “input-output” mutanosibligi asosida baholash amalga oshirildi.

Ma’lumotlar bazasi sifatida O‘zbekiston Respublikasi Statistika agentligining 2015-2024-yillarga oid rasmiy 
hisobotlari, shuningdek, WIPO, Jahon banki va OECDning ochiq statistik ma’lumotlaridan foydalanildi. Mazkur 
manbalar tadqiqot natijalarining ishonchliligi va ilmiy asoslanganligini ta’minlashga xizmat qildi.

T A H L I L  V A  N A T I J A L A R
O‘zbekiston iqtisodiyotida 2024-yilda investitsion faollikning barqaror va yuqori sur’atlarda o‘sishi 

kuzatildi. Asosiy kapitalga yo‘naltirilgan investitsiyalar hajmi 2023-yilga nisbatan 27,6 foizga oshdi. Mazkur 
o‘sish iqtisodiyotda investitsiya muhitining yaxshilanib borayotganini hamda real sektorni modernizatsiya qilish 
jarayonlari jadallashganini ko‘rsatadi.

Shuningdek, markazlashmagan (xususiy va korporativ) investitsiyalar ulushining 89,5 foizni tashkil etgani 
iqtisodiyotning bozor tamoyillari asosida izchil rivojlanayotganidan dalolat beradi. Markazlashgan investitsiyalar 
ulushining qisqarishi esa xususiy sektor faolligining ortib borayotganini va investitsiya jarayonlarida institutsional 
islohotlarning samaradorligini aks ettiradi (1-jadval).

1-jadval. O‘zbekistonda asosiy kapitalga investitsiyalar va ularning manbalari (2015-2024-yillar)1

Yillar Jami investitsiyalar 
(mlrd so‘m)

O‘sish sur’ati 
(%)

Markazlashmagan investitsiyalar 
ulushi (%)

Markazlashgan investitsiyalar 
ulushi (%)

2015-yil 44 810,4 - 78,4 21,6
2020-yil 210 195,1 13,3 82,1 17,9
2022-yil 266 240,0 - 85,3 14,7
2023-yil 352 100,0 22,1 86,0 14,0
2024-yil 449 279,6 27,6 89,5 10,5

2024-yilda davlat budjeti mablag‘lari hisobidan yo‘naltirilgan investitsiyalar hajmi 9,7 foizga qisqargan 
bo‘lsa-da, to‘g‘ridan-to‘g‘ri xorijiy investitsiyalar (FDI) hajmi ikki barobarga oshib, 7,2 milliard AQSh dollaridan 
ziyodni tashkil etdi. Mazkur holat investitsiya jarayonlarida xorijiy kapital ishtirokining ortib borayotganini 
hamda texnologik transfer, boshqaruv tajribasi va innovatsion yechimlarning kirib kelishiga xizmat qilayotganini 
ko‘rsatadi. Shu bois investitsiya samaradorligini baholashda xorijiy kapitalning texnologik va institutsional 
ta’sirini chuqur o‘rganish dolzarb ilmiy vazifa sifatida namoyon bo‘ladi.

Investitsiya samaradorligini baholashning xalqaro metodologiyasi, xususan, Global innovatsiya indeksi 
(GII) tizimi “Innovatsion kirish” (Inputs) va “Innovatsion chiqish” (Outputs) ko‘rsatkichlariga asoslanadi. Ushbu 
yondashuv resurslar hajmi va ularning natijaviy samarasi o‘rtasidagi nisbatni aniqlash imkonini beradi (2-jadval).

2-jadval. O‘zbekiston va tanlangan mamlakatlarning GII reytingidagi ko‘rsatkichlari (2024-2025-yillar)2

Mamlakat Umumiy reyting Kirish (Inputs) Chiqish (Outputs) Samaradorlik koeffitsiyenti
Shveytsariya 1 1 1 1,00
Janubiy Koreya 6 6 10 0,85
Isroil 14 25 13 1,22
Singapur 4 1 12 0,65
O‘zbekiston 79 69 92 0,75

Jadval ma’lumotlari shuni ko‘rsatadiki, Isroil “chiqish” ko‘rsatkichi bo‘yicha “kirish”ga nisbatan yuqoriroq 
natijani qayd etgan, ya’ni nisbatan kamroq resurs sarflab, yuqori innovatsion samaraga erishgan (samaradorlik 
koeffitsiyenti - 1,22). O‘zbekistonda esa mazkur ko‘rsatkich 0,75 ni tashkil etadi. Bu holat innovatsion resurslarni 
yuqori qo‘shilgan qiymatli mahsulot va xizmatlarga aylantirish samaradorligini yanada oshirish imkoniyatlari 
mavjudligini anglatadi hamda investitsiyalarni boshqarish mexanizmlarini takomillashtirish zarurligini ko‘rsatadi.

Xorijiy mamlakatlarning ilg‘or tajribasi investitsiya va innovatsiya samaradorligini baholash metodologiyasini 
rivojlantirishda muhim nazariy va amaliy ahamiyat kasb etadi. Janubiy Koreyada milliy R&D loyihalarini 
baholash uchun maxsus vakolatli organ - KISTEP (Korea Institute of S&T Evaluation and Planning) faoliyat 
yuritadi. Ushbu institut metodologiyasi uch bosqichni o‘z ichiga oladi: rejalashtirish bosqichida loyihaning 
strategik ahamiyati va bozor talabiga mosligi baholanadi; investitsiya bosqichida budjet mablag‘lari optimal 

1	 Jadval ko‘rsatkichlari O‘zbekiston Respublikasi Statistika agentligining 2015-2024-yillarga oid dastlabki ma’lumotlari asosida 
hisoblangan.

2	 Samaradorlik koeffitsiyenti “Chiqish” ko‘rsatkichining “Kirish” ko‘rsatkichiga nisbati asosida hisoblangan.

taqsimlanadi va risklarni boshqarish mexanizmlari qo‘llaniladi; baholash bosqichida esa loyiha natijasida 
olingan patentlar, ilmiy maqolalar hamda tijoratlashtirilgan mahsulotlar hajmi aniqlanadi. Ekonometrik jihatdan 
Koreya tajribasida Panel DEA usuli keng qo‘llanilib, u universitetlar va ishlab chiqarish korxonalari o‘rtasidagi 
hamkorlik samaradorligini miqdoriy baholash imkonini beradi.

Singapur tajribasida esa RIE2025 (Research, Innovation and Enterprise 2025) strategiyasi doirasida 25 
milliard AQSh dollari (YaIMning taxminan 1 foizi) miqdorida investitsiya yo‘naltirilgan. Mazkur yondashuvning 
o‘ziga xos jihati investitsiyalarni to‘rtta ustuvor strategik yo‘nalish - ishlab chiqarish, sog‘liqni saqlash, barqaror 
rivojlanish va raqamli iqtisodiyot - bo‘yicha taqsimlash hamda ularning samaradorligini “bottom-up” (pastdan 
yuqoriga) tamoyili asosida baholashdan iborat.

Isroilda investitsiya samaradorligini ta’minlashda “incubator and start-up” tizimi muhim o‘rin tutadi. Isroil 
Innovatsiya agentligi (IIA) tomonidan qo‘llaniladigan “quality mark support” mexanizmi davlat investitsiyasini 
loyihaning istiqbolliligini tasdiqlovchi sifat belgisi sifatida namoyon etadi va xususiy venchur kapitalini jalb 
qilishga xizmat qiladi. Isroil metodologiyasida ekonometrik modellar tarkibida “venture capital intensity” va 
“start-up density” ko‘rsatkichlari asosiy omillar sifatida qo‘llaniladi.

Empirik tahlil doirasida O‘zbekiston korxonalarida investitsiya va innovatsiya samaradorligini baholashda 
xorijiy tajriba elementlari asosida olingan natijalar ko‘rib chiqildi. Jumladan, I. Madaminov tomonidan 
“Xorazmdonmahsulotlari” AJ misolida o‘tkazilgan regressiya tahlilida investitsiyalar, innovatsion mahsulot hajmi 
va undan olingan foyda o‘rtasidagi bog‘liqlik o‘rganilgan. Model natijalariga ko‘ra, investitsiyalarning 1 foizga 
oshishi foydaning o‘rtacha 0,11 foizga oshishiga olib keladi. Ushbu ko‘rsatkich investitsiyalarning iqtisodiy 
qaytimi mavjudligini tasdiqlaydi, shu bilan birga, innovatsion yo‘naltirilgan investitsiyalar ulushini oshirish orqali 
samaradorlikni yanada kuchaytirish imkoniyati mavjudligini ko‘rsatadi.

Shuningdek, O‘zbekistonning 2013-2023-yillardagi vaqt qatorlari asosida o‘tkazilgan VAR tahlili 
investitsiyalarning iqtisodiy o‘sishga ta’siri 1-2 yillik lag (kechikish) bilan namoyon bo‘lishini ko‘rsatdi [10]. 
Bu natija investitsiya siyosatini baholashda qisqa muddatli emas, balki o‘rta muddatli dinamik ta’sirlarni ham 
hisobga olish zarurligini ilmiy jihatdan asoslaydi (3-jadval).

3-jadval. VAR modeli natijalari va prognoz ko‘rsatkichlari3

Ko‘rsatkich Koeffitsiyent Statistik ahamiyatlilik (p-value)
Investitsiya (X₁) 0,134 0,002
Innovatsion xarajat (X₂) 0,056 0,045
AKT xarajatlari (X₃) 0,182 0,001

Natijalar shuni ko‘rsatadiki, raqamli texnologiyalar, xususan, AKT sohasiga yo‘naltirilgan investitsiyalar 
an’anaviy sanoat investitsiyalariga nisbatan yuqoriroq iqtisodiy samaradorlikni ta’minlamoqda [11]. Mazkur 
holat raqamli transformatsiya jarayonlarini jadallashtirish investitsiya siyosatining ustuvor yo‘nalishlaridan biri 
bo‘lishi lozimligini ilmiy jihatdan asoslaydi.

Xorijiy tajriba hamda o‘tkazilgan empirik tahlillar natijalariga tayangan holda, O‘zbekistonda investitsiya 
samaradorligini baholash metodologiyasini bir qator ustuvor yo‘nalishlarda takomillashtirish maqsadga 
muvofiqdir. Avvalo, zamonaviy baholash tizimi faqat moliyaviy natijalar bilan cheklanib qolmasdan, “yashil” 
investitsiyalar va barqaror rivojlanish omillarini ham qamrab olishi zarur. OECD tavsiyalariga ko‘ra, O‘zbekiston 
iqtisodiyoti Ekologik Kuznets egri chizig‘i (EKC) doirasida transformatsion bosqichda rivojlanmoqda [12]. 
Shu bois ekonometrik modellarga ekologik samaradorlik omilini kiritish maqsadga muvofiqdir. Masalan, vaqt 
qatorlari modeli quyidagi ko‘rinishda ifodalanishi mumkin:

Yₜ = c + A₁Yₜ₋₁ + A₂Yₜ₋₂ + … + AₚYₜ₋ₚ + + εₜ,
bu yerda GreenFactor CO₂ emissiyasini kamaytirish darajasi yoki energiya tejamkorligi koeffitsiyenti 

sifatida talqin etiladi [13]. Bunday yondashuv investitsiyalarning nafaqat iqtisodiy, balki ekologik natijadorligini 
ham kompleks baholash imkonini beradi.

Shuningdek, inson kapitali va kadrlar malakasi innovatsion samaradorlikning muhim determinantlaridan 
biri hisoblanadi. F. Mahmudov va B. Bayxonov tadqiqotlari innovatsiya samaradorligining sezilarli qismi 
xodimlarning malaka darajasi hamda ta’lim sifati bilan bevosita bog‘liqligini ko‘rsatadi. Xorijiy amaliyotda, 
xususan, Janubiy Koreyaning KISTEP agentligi baholash jarayonida “Graduate share in R&D” ko‘rsatkichidan 
asosiy indikator sifatida foydalanadi. Bu yondashuv ilmiy-tadqiqot faoliyatida yuqori malakali kadrlar ulushining 
innovatsion natijalarga ta’sirini aniqlash imkonini beradi.

Investitsiyalarni baholashda korporativ boshqaruv va audit tizimlarining takomillashuvi ham muhim ahamiyat 
kasb etadi. Axborot assimetriyasini kamaytirish va ma’lumotlar ishonchliligini ta’minlash maqsadida O. Barakaev 

3	  Muallif tomonidan yaratilgan.

tomonidan taklif etilgan “audit uchligi” (tashqi audit, ichki audit va audit qo‘mitasi) mexanizmini korxonalarda 
keng joriy etish maqsadga muvofiqdir. Ushbu yondashuv ekonometrik modellar uchun foydalaniladigan statistik 
ma’lumotlarning haqqoniyligini oshiradi hamda investitsiya qarorlarining asoslanganligini kuchaytiradi.

Tadqiqot natijalariga tayangan holda quyidagi metodologik tavsiyalar ilgari suriladi. Birinchidan, investitsiya 
loyihalarini baholashda “multi-criteria analysis” yondashuvini qo‘llash zarur bo‘lib, bunda NPV (sof keltirilgan 
qiymat) va IRR (ichki daromadlilik normasi) bilan bir qatorda innovatsion natijadorlik (patentlar soni, yangi 
mahsulotlar ulushi) hamda ijtimoiy ta’sir ko‘rsatkichlari ham inobatga olinishi lozim. Ikkinchidan, ekonometrik 
modellashtirishda “Panel VAR” usulini joriy etish turli tarmoqlardagi korxonalar investitsion xulq-atvorini qiyosiy 
tahlil qilish va eng yuqori samaradorlikka ega yo‘nalishlarni aniqlash imkonini beradi [14]. Uchinchidan, 
venchur moliyalashtirish mexanizmlarini huquqiy jihatdan mustahkamlash, Isroil tajribasiga asoslangan holda 
innovatsion tavakkalchilikni davlat tomonidan qo‘llab-quvvatlash instrumentlarini ishlab chiqish maqsadga 
muvofiqdir. To‘rtinchidan, statistik bazani raqamlashtirish, xususan, “smart manufacturing” va “digital 
transformation” indikatorlarini milliy statistik hisobot tizimiga kiritish baholash modellarining aniqligi va prognoz 
salohiyatini oshiradi.

Umuman olganda, investitsiya va innovatsiya samaradorligini baholash metodologiyasini takomillashtirish 
kompleks yondashuvni, ya’ni iqtisodiy, ekologik, institutsional va inson kapitali omillarini o‘zaro uyg‘unlikda 
hisobga olishni talab etadi.

X U L O S A  V A  T A K L I F L A R
Investitsiyalar va innovatsion faoliyat samaradorligini baholash metodologiyasini takomillashtirish 

O‘zbekiston iqtisodiyotining strategik maqsadlariga erishishda muhim institutsional va ilmiy poydevor vazifasini 
bajaradi. Xorijiy mamlakatlar, xususan, Yaponiya, Janubiy Koreya, Isroil va Singapur tajribasi shuni ko‘rsatadiki, 
yuqori samaradorlikka erishish omili faqat moliyaviy resurslar hajmi bilan emas, balki ularning inson kapitali, 
ilmiy-tadqiqot faoliyati va yuqori texnologiyalarga yo‘naltirilganligi, shuningdek, tizimli monitoring va baholash 
mexanizmlarining mavjudligi bilan belgilanadi.

O‘tkazilgan ekonometrik tahlillar natijalariga ko‘ra, O‘zbekistonda investitsiyalar natijadorligini oshirish 
uchun, avvalo, raqamli transformatsiya jarayonlarini jadallashtirish hamda kadrlar malakasini tizimli ravishda 
rivojlantirishga ustuvor ahamiyat qaratish zarur. 2024-yilgi statistik ma’lumotlar iqtisodiyotda investitsion faollik 
sezilarli darajada oshganini tasdiqlaydi. Shu bilan birga, Global innovatsiya indeksidagi “chiqish” ko‘rsatkichlarini 
yanada yaxshilash uchun innovatsion “kirish” resurslaridan foydalanish samaradorligini taxminan 15-20 foizga 
oshirish imkoniyati mavjud.

Taklif etilayotgan metodologik yondashuvlar va ekonometrik modellar korxonalar darajasida investitsion 
qarorlar qabul qilish sifatini oshirish, risklarni samarali boshqarish hamda yakuniy natijada milliy mahsulotlarning 
xalqaro bozorlardagi raqobatbardoshligini mustahkamlashga xizmat qiladi. Bu esa iqtisodiy o‘sishning barqaror 
va innovatsion modelini shakllantirish uchun zarur ilmiy-amaliy asosni ta’minlaydi.

